
                                                                                                            Peter Olsen 

 

Inuusuttut inissiaat pillugit nassuiaammik Naalakkersuisut 

kingusinnerpaamik UKA2019-imi saqqummiussinissaat pillugu Inatsisartuni 

aalajangiiffigisassatut siunnersuut. Nassuiaammi inissianik sanaartornermi 

maanna suliniutaareersut sakkussallu tassunga attuumassuteqartut, soorlu 

ineqarnermut tapiissutinik nalilersuinermik imaqarlunilu maanna 

ingerlanneqartunit pisariaqartitsineq naammassineqarsinnaanngippat 

suliniutinut tapiliussassanut kaammattuutinik imaqassaaq. 

 

(Inatsisartunut ilaasortaq Mimi Karlsen, Inuit Ataqatigiit) 

 

Matumunnga siunnersuummut pingaaruteqartumut Inuit Ataqatigiit imaatsumik 

saqqummiussissaagut. 

 

Inuit Ataqatigiit tunngaviusumik isumaqarput meeqqat inuusuttullu 

toqqissisimanartumik peroriartornissaat angajoqqaat inuiaqatigiillu tamatta 

akisussaaffigaarput. Akisussaaffillu taanna kivitseqatigiiffigissagutsigu 

angerlarsimaffeqarneq aammalu angerlarsimaffeqanngitsuuneq qiviartariaqarparput. 

 

 Inuit ataqatigiit isumaqarput angerlarsimaffik tassaasoq inunnut tamanut 

pisinnaatitaaffiusoq. Taamaammallu ineqarneq ataatsimut isigalugu 

aaqqissuusseqqinnikkut nutaaliorfigeqartariartoq. Tamanna Siunissamut 

piujuaannartitsinerlu tunngavigalugit akilerneqarsinnaasunik inissianik 

sanaartortarnikkut aamma inuusuttunit angajoqqaanngorlaaniillu 

akilerneqarsinnaasunik torrallataasumik pilersaarusiornikkut minnerunngitsumillu 

utoqqarnut inunnullu innarluutilinnut tulluareersunik inissialiornikkut 

nutarteriffigineqartariaqartoq.   

 

Inuit Ataqatigiit ineqarnermut aaqqissuusseqqinnissamut suliaq 

aallarneqataaffigisarput suli suleqataaffigerupparput. Taamaattumillu naalakkersuisut 

suliniutaannut partiit tamarmik minnerunngitsumillu inuiaqatigiit 

peqataatinneqarnissaannut matumuuna kaammattuut apuukkusupparput.  

 

Mimi Karlsen-ip siunnersuuteqarnermini immikkut inuusuttut eqqumaffigineqarnissaat 

tikkuarpaa, tamanna imminermini apeqquseruminaappoq. Inuusuttorpassuit illoqarfinni 

ilinniartoqarfiusuneersut inissaaleqisunngortarnerat takornartaanngilaq. Kolligiani 

inissaqannginneq patsisaalluni inuusuttut nammineerusussaat kalluarneqartarpoq, 

taamaattumillu inuiaqatigiinni eqqarsaatigilluakkamik aaqqissuussinikkut 

aaqqiivigineqartariaqarluni.  

 

Nalilersuinernissamik siunnersuut naalakkersuinikkut alloriarnissami 

avaqqunneqarsinnaanngilaq nalilersuereernikkummi ineqarnikkut aaqqissuusseqqinneq 

tamakkiisumik isiginnitsumik aatsaat suliarineqarsinnaalissammat. 

 

Taamaatut oqaaseqarluta siunnersuut ataatsimiisitaliamut susassaqartumut 

aappassaaneerneqannginnerani suliarineqarnissaa innersuupparput. 


